
Hymn to Goddess Renuka

ರೇಣುಕಾಸ್ತೋತ್ರಂ

ಶ್ರೀಗಣೇಶಾಯ ನಮಃ .
ಪಾಕಾಮೃತಾಂಶುಮಕುಟಾಭರಣಾ ಭವಾನೀ
ಶೋಕಾಪಹಾ ನತಜನಸ್ಯ ಶುಭಾಖಿಲಾಂಗೀ .

ಕೋಕಾಕೃತಿಸ್ತನಭರಾ ಕುಶಲಾನಿ ನಿತ್ಯಂ
ಮೂಕಾಂಬಿಕಾ ಮಮ ತನೋತು ಮುನೀಂದ್ರವಂದ್ಯಾ ..
ಶ್ಲೋಕಸ್ಯಾದ್ಯಂತಯೋರ್ವಾಗ್ಭವಮುಚ್ಚಾರ್ಯ ಪಠೇದಿತಿ ಸಂಪ್ರದಾಯಃ ..ಓಂ ..

ಕಾಲಾಗ್ನ್ಯಾದಿ ಶಿವಾವಸಾನಮಖಿಲಂ ತೇ ಗುಲ್ಫದಘ್ನಂ ಶಿವೇ
ಮೂರ್ತಿಂ ಕೀರ್ತಯಿತುಂ ನ ಕಸ್ಯ ರಸನಾ ಲಜ್ಜಾಂಬುಧೌ ಮಜ್ಜತಿ .

ತಸ್ಮಾತ್ ತ್ವಚ್ಚರಣೈಕದೇಶನಖರಜ್ಯೋತಿಃಸ್ಫುಲಿಂಗಾ ಇವ
ಸ್ಫೂರ್ಜಂತಿ ಪ್ರಭವಿಷ್ಣವಶ್ಚ ಸತತಂ ತೇ ಪದ್ಮನಾಭಾದಯಃ .. 1..
ಕಲ್ಪಃ ಕೋಽಪಿ ಸ ಶಾಂಭವೋ ವಿಜಯತೇ ಮಾತಸ್ತ್ವಯಾ ಕಲ್ಪಿತೋ
ಯತ್ರಾನಲ್ಪವಿಕಲ್ಪಜಾಲವಿಮುಖಃ ಕಶ್ಚಿದ್ವಿಪಶ್ಚಿತ್ ಪರಃ .
ಸಾ ತ್ವಂ ಸತ್ತ್ವವತಾಮಪೀಹ ಸುಲಭಾ ನೈವಾಸಿ ಕಿಂ ಸ್ತೂಯಸೇ
ಸ್ವಚ್ಛಂದಂ ಶಿಶವೋ ಯಥಾ ತವ ಪುನಃ ಕ್ರೀಡಂತಿ ವೇದಾ ಇಮೇ .. 2..

ಲೀಲಾಚಾಮರಧಾರಿಣೀಸಹಚರೀಗತ್ಯಾ ಮಹಾಸಿದ್ಧಯೋ
ನೂನಂ ವಂಚಯಿತುಂ ಸ್ಫುರಂತಿ ಭವತೀಕಾರುಣ್ಯಶೂನ್ಯಂ ಜನಂ .

ಅಂಬ ತ್ವನ್ನಯನಾಂಚಲಂ ಕರುಣಯಾಯಸ್ಮಿನ್ ಪರಿಕ್ರೀಡತೇ
ತಸ್ಯ ದ್ವಾರಿ ನಿವಾರಿತೋಽಪಿ ಕುರುತೇ ಸೇವಾಂ ಸುರಾಣಾಂ ಗಣಃ .. 3..
ಆ ಪಾತಾಲತಲಾತ್ ಫಣೀಶ್ವರಶಿರೋರತ್ನಾಂಶುನೀರಾಜಿತಾ-
ದಾ ಸರ್ವಜ್ಞನಿಕೇತನಾದಪಿ ಶಿಖಾಯೌತಾಂಶುಧೌತಾಂಕಣಾತ್ .

ಏಕಚ್ಛತ್ರಮವಾಪ್ಯ ವೈಭವಮಹೋ ದೀವ್ಯಂತಿ ತೇ ಸಂತತಂ
ಯೇ ಸಂಧ್ಯಾಚಲನಿಶ್ಚಲಂ ತವ ಪದಂ ಧ್ಯಾಯಂತಿ ಗಾಯಂತಿ ಚ .. 4..

ಯೇ ತ್ವಾಮಂಬ ಪಲಾಶಬಿಲ್ವಕುಸುಮೈರುಲ್ಲಾಸಿಭಿರ್ಮಲ್ಲಿಕಾ-
ಪುಷ್ಪೈರ್ವಾ ವನಮಲ್ಲಿಕಾವಿರಚಿತೈರುದ್ದಾಮಭಿರ್ದಾಮಭಿಃ .
ಮುಗ್ಧೋನ್ಮೀಲಿತಮಾಲತೀಭಿರಭಿತಃ ಸಂಪೂಜಯಂತ್ಯಾದರಾತ್
ತೇಷಾಮುದ್ಧೃತಸೌರಭಾ ಪ್ರತಿದಿನಂ ವ್ಯಾಜೃಂಭತೇ ಭಾರತೀ .. 5..

ರೇಣುಕಾಸ್ತೋತ್ರಂ

ತ್ವಾಂ ಸಹ್ಯಾಚಲಮೌಲಿಸುಸ್ಥಿತಪದಾಂ ಶ್ರೀ-ಏಕವೀರಾಂಬಿಕೇ
ಯೇ ಲಿಂಪಂತಿ ಸಚಂದ್ರಚಂದನರಸೈಸ್ತೇಷಾಂ ಸುಧಾಸ್ರಾವಿಣೀ .

ವಾಣೀವಿಸ್ಮಯವರ್ಣ್ಯಮಾನಗಿರಿಶವ್ಯಾಲೋಲಗಂಗಾಜಲ-

ಸ್ವಚ್ಛಂದೋರ್ಮಿಪರಂಪರಾವಿಜಯಿನೀ ವಾಣೀ ನರೀನೃತ್ಯತಿ .. 6..

ಯೇ ತ್ವಾಂ ಬ್ರಾಹ್ಮಮುಹೂರ್ತನಿರ್ಮಲಧಿಯಸ್ತ್ವಾಧಾರತಶ್ಚಿಂತಯ-

ನ್ತ್ಯೂರ್ಧ್ವಂ ಮೂರ್ಧ್ನಿ ಸರೋರುಹೇಽತಿಧವಲೇ ಪೀಯೂಷಧಾರಾವೃತೇ .

ತೇ ಮೃತ್ಯುಂ ಸಹಸಾ ವಿಜಿತ್ಯ ರಚಯಂತ್ಯುಚ್ಚೈರ್ಗತಿಂ ನಿತ್ಯಶಃ
ಪ್ರತ್ಯಾದಿಷ್ಟಪುರಃಸುಧಾಕರಸುಧಾಹಂಭಾವಸಂಭಾವಿತಾಃ .. 7..
ಯಸ್ತ್ವಾಂ ಪಶ್ಯತಿ ತಸ್ಯ ನಶ್ಯತಿ ಮಹಾಪಾಪಾಂಧಕಾರಃ ಕ್ಷಣಾತ್
ಕಿಂ ಚಾರ್ಧಾದಪರೇ ಪುರಾಣಪುರುಷಪ್ರಾಣಪ್ರಿಯೇ ಪಾರ್ವತಿ .

ಮೂರ್ಧ್ನಸ್ತಸ್ಯ ತತೋ ಭವೇತ್ ಕೃತಧಿಯಃ ಶ್ರೀ-ಏಕವೀರಾಂಬಿಕೇ
ದೃಶ್ಯಂತೇ ನ ಮನಾಗಪೀಹಯದಿಯಂ ಪ್ರತ್ಯಕ್ಷಮುದ್ಯೋತಸೇ .. 8..

ಕಿಂಯೋಗೇನ ಕಿಮರ್ಚನೇನ ಕಿಮಥ ಜ್ಞಾನೇನ ಕಿಂ ಕರ್ಮಣಾ
ಕಿಂ ಧ್ಯಾನೇನ ಕಿಮಿಜ್ಯಯಾ ಕಿಮಥವಾ ದಾನೇನ ಕಿಂ ದೀಕ್ಷಯಾ .

ದೃಶ್ಯಂತೇ ಯದಿ ಸಹ್ಯಶೈಲಶಿಖರಶ್ರೀಗರ್ವಿತಾಃ ಸರ್ವದಾ
ಮಾತಃ ಪಾರ್ವತಿ ರೇಣುಕೇ ತವ ಪದಾಂಭೋಜಪ್ರಭಾವಿಭ್ರಮಾಃ .. 9..
ಹೇ ಸಹ್ಯಾಚಲನಿತ್ಯಕೇಲಿರಸಿಕೇ ಕರ್ಪೂರಕಸ್ತೂರಿಕಾ-
ವಿನ್ಯಸ್ತಾಗರುಕುಂಕುಮೈರ್ಮಲಯಜೈಸ್ತ್ವಂ ಚರ್ಚಿತಾಭ್ಯರ್ಚಿತಾ .

ತೇ ದೀವ್ಯಂತಿ ಸುರೇಂದ್ರಮುಖ್ಯವಿಬುಧಶ್ರೇಣೀಕಿರೀಟಸ್ಫುರ-
ನ್ಮಾಣಿಕ್ಯಪ್ರತಿಬಿಂಬಿತಾರುಣಪದಸ್ಥಾಃ ಸಂಪ್ರದಾಃ ಸಂಪದಾಂ .. 10..

ಹೇ ಸಹ್ಯಾದ್ರಿವಿನಿದ್ರಲಿಂಗವಪುಷಿ ಶ್ರೀ-ಏಕವೀರಾಂಬಿಕೇ
ತ್ವಾಂ ಕೃಷ್ಣಾಗರುಗುಗ್ಗುಲುಪ್ರಭೃತಿಭಿರ್ಯೇ ಧೂಪಯಂತ್ಯಾದರಾತ್ .

ತೇ ಕೈಲಾಸನಿವಾಸಿನೀಭಿರಭಿತಃ ಸಂಚಾರಿತೈಶ್ಚಾರುಭಿ-

ರ್ಲೀಲಾಚಾಮರಮಾರುತೈಶ್ಚಿರತರಂ ನಂದಂತಿ ರುದ್ರಾ ಇವ .. 11..

ಮಾತಃ ಶಾಂಭವಿ ಜೃಂಭಿತಾಮೃತಶಿಲಾಲಿಂಗಾತ್ಮಿಕೇ ರೇಣುಕೇ
ತ್ವಾಂ ಸಹ್ಯಾದ್ರಿಶಿರೋವಿಹಾರಸುಲಭಾಂ ನೀರಾಜಯಂತ್ಯಾದರಾತ್ .

ತೇ ವೃಂದಾರಕವೃಂದವಂದಿತಪದಾಶ್ಚಂದ್ರಾರ್ಕಚೂಡಾಮಣಿ-

ಜ್ಯೋತಿರ್ಮೇದುರಮಂದಿರಾಂಕಣಭುವೋ ಭೂತಿಂ ಲಭಂತೇಽದ್ಭುತಾಂ .. 12..

ದೂರಾದಂಗಣರಂಗಸಂಗತರಜೋರಾಜೀವಿರಾಜದ್ವಪು-
ಸ್ತುಭ್ಯಂ ಯಃ ಪ್ರಣಿಪತ್ತಿಮಂಬ ಕುರುತೇ ಕಶ್ಚಿತ್ ಕದಾಚಿತ್ ಕ್ವಚಿತ್ .

ಸಂಪ್ರಾಪ್ಯ ಶ್ರಿಯಮಿಂದುಸುಂದರಯಶಃಸಂದೋಹನಿಷ್ಯಂದಿನೀ-
ಮಂತೇ ನಿರ್ವಿಷಯಂ ಸ್ವಯಂ ಪ್ರವಿಶತಿ ಶ್ರೀಶಾಂಭವಂ ವೈಭವಂ .. 13..

ರೇಣುಕಾಸ್ತೋತ್ರಂ

ತ್ವಾಮುದ್ದಿಶ್ಯ ಕದಾಪಿ ಕೋಽಪಿ ಕಿಮಪಿ ಕ್ವಾಪಿ ಪ್ರಪದ್ಯನ್ ನರೋ
ಭಕ್ತ್ಯಾವೇಶವಶೀಕೃತೋ ಜಪತಿ ವಾಯೋಯಜ್ಜುಹೋತ್ಯಾದರಾತ್ .

ತತ್ ತಸ್ಯಾಕ್ಷಯಮೇವ ದೇವಿ ಭವತಿ ಸ್ವರ್ಗಾಪವರ್ಗಪ್ರದಂ
ತ್ವನ್ನಾಮಸ್ಮರಣಂ ಗತೋ ವಿಜಯತೇ ಸರ್ವೋಽಪಿ ಶರ್ವೋ ಜನಃ .. 14..
ಮಾತಸ್ತ್ವಚ್ಚರಣೇನಯಾಸ್ಯತಿ ಚಿರಂ ರುದ್ರೋಽಪಿ ಭದ್ರಾಶಯ-

ಶ್ಚೂಡಾಚಂದ್ರಕಲಾಮರೀಚಿನಿಚಯೈರಾಚಾಂತರತ್ನಾಸನೈಃ .
ತತ್ತ್ವಾನಾಮುಪರಿ ಸ್ಥಿತೋ ವಿಜಯತೇ ವಾಮಾದಿಭಿರ್ನಾಮಭಿಃ
ಶ್ರೀಕಾಮೇಶ್ವರಿ ದಕ್ಷಪುತ್ರಿ ಗಿರಿಜೇ ತ್ವಂ ರೇಣುಕೇ ರಕ್ಷ ಮಾಂ .. 15..

ಮಾತರ್ಭೈರವಿ ಭರ್ಗಪತ್ನಿ ಗಿರಿಜೇ ಗಾಯತ್ರಿ ಗೋತ್ರಾತ್ಮಿಕೇ
ದುರ್ಗೇ ಗೌರಿ ಸರಸ್ವತಿ ತ್ರಿಣಯನೇ ಶ್ರೀಸಿದ್ಧಲಕ್ಷ್ಮೀ ಧೃತೇ .

ನಿತ್ಯೇ ಮೃತ್ಯುವಿಕಾರಹಾರಿಣಿ ಶಿವೇ ಶ್ರೀ-ಏಕವೀರಾಂಬಿಕೇ
ಸೋಽಹಂ ತೇ ಶರಣಾಗತಃ ಕರುಣಯಾ ತ್ವಂ ರೇಣುಕೇ ರಕ್ಷ ಮಾಂ .. 16..

ಇತಿ ಶ್ರೀರೇಣುಕಾಸ್ತೋತ್ರಂ ಸಮಾಪ್ತಃ ..
ಪಾಕಾಮೃತಾಂಶುಮಕುಟಾಭರಣಾ ಭವಾನೀ
ಶೋಕಾಪಹಾ ನತಜನಸ್ಯ ಶುಭಾಖಿಲಾಂಗೀ .

ಕೋಕಾಕೃತಿಸ್ತನಭರಾ ಕುಶಲಾನಿ ನಿತ್ಯಂ
ಮೂಕಾಂಬಿಕಾ ಮಮ ತನೋತು ಮುನೀಂದ್ರವಂದ್ಯಾ ..
ಶ್ಲೋಕಸ್ಯಾದ್ಯಂತಯೋರ್ವಾಗ್ಭವಮುಚ್ಚಾರ್ಯ ಪಠೇದಿತಿ ಸಂಪ್ರದಾಯಃ ..ಓಂ..

